
  加湊陣一工     張秀虹
    最近，阿母的身體，起了無好的變化，肺部、心臟開始有積水的現象，有當時仔，氣會喘未起來，胸坎合心肝窟仔，攏會艱苦；醫生嘛無法度，干若講：『順其自然』，聽著實在足心痛，阿母心情齪齷的時陣，迭迭講：「做人即艱苦，歸氣死死咧較快活。」我嘛知影，對著一個充滿活力的人，致著即款症頭，心內一定真鬱卒，真無法度接受，只好講笑詼予聽，三不五時加弄弄咧，予伊暫時未記艱苦。

    有當時，嘛會加安慰講：未喘氣是逐家攏愛行的一條路，人咧講：『草鞋拖木屐，罔拖罔食。』你道過一工算一工啦！你若加喘一工，合子孫仔

道加湊陣一工，子孫仔若看著阿嬤彼呢認真咧過生活，嘛會加你數念講：阿嬤是一個勇敢的鬥士，無到生命最後一秒鐘，絕對無放棄！安呢你不是足光榮的，嘛是教示序細的好模樣，這敢不是足有意義的事誌？

    自安呢，阿母的心情，道放較開啊，雖然伊的時日無多啊，子孫仔若去加看，伊攏會牽著因的手，勉勵：「讀冊的，著愛認真讀冊，做頭路的，著愛輕快、拍拼。」我看阿母嘛真認真，伊是真認真咧喘氣，卜合子孫仔加湊陣一工，加湊陣一工……                               

